
《溜藤仔花》臺語現代詩集 

 

專案成果發表公開內容──   

 

＜輯一‧序大＞ 

 

01.＜溜藤仔花＞ 

 

細漢的心 

愛哭愛綴路 

阿公的跤後蹬 

牽引，踏破 

拄拆箬的田岸 

 

日頭𬦰起 

駁岸頂，茄仔色 

號頭向天 

阿公記持，鼓吹花 

號聲歕破暗殕 

茫渺貓霧仔光 

 

透早，聽過雞啼 

啄碎露水 

毋捌聽到鼓吹響起 

 

阿公笑笑 

是咧歕一場，無聲的鬧熱 

看！日頭 

唚過規駁岸，碗公 

斟滿甌，金爍爍元氣 

 

我覕喙 

遐細蕊，淺淺底 

毋堪一滴 

憂愁就溢過 

嘛號做藤仔花 

阿公吐大氣，糾綴 

清風，四界旋藤 

半日樂跎 

過晝就蔫去 

 

遮爾短歲壽 

一寡仔心酸 

綴露珠，㴙㴙滴 

 

冊包內底 

課本講伊：牽牛花 

號頭愛耍，煞無聲 

歕袂出 

嘀嘀答 

 

明明無牽牛 

按怎按呢叫？ 

心內拋捙輪，攄袂直 

 

號名無重要 

毋驚命短，溜藤仔花 

林投刺，風沙利 

趖出一條活路 

 

影，綴著土地的脈 

骨力溜，頂真爬 

旋，上懸 

上光 

探頭 

 

歕一首 

無字無聲的歌詩 

 

＜輯二‧土地花樹＞ 

 

02.＜含笑＞ 

毋敢凊彩隨意 

含笑，顯露文文仔笑神 

單單欲搘拄 

彼个花莓的模樣 

 

欣羨 

日頭花大範 

爆開，規工閃爍 

溜藤仔，曝蔫佇中晝火 

總算，爭過半晡媠花時 

 

大開，上嬌時 

一目𥍉，落塗 

摔碎一世人的芳 

性命註定袂圓滿 

一地，漚古弓蕉氣味 

 

含笑守牢 

微微仔，笑意 

 

＜輯三‧阿爸＞ 

 

04.＜蛇影＞ 

 

熱天暗頭仔 

稻埕邊朴仔欉頂懸 

倒吊一長條 

白死殺的驚惶 

 

剝皮了，失重的影 

雄雄盤入心底 

結做一條長索 

絚絚縛牢五歲囡仔的跤 

 

阿爸佮三个叔伯小弟 

掠、刣，剁斷 

西照日，一橛一橛的紅 

爍爍顫，鏨破 



 

 

4 

囡仔的黃昏美夢 

 

柴火嗶啵跳 

大鼎衝白煙 

大小漢囡仔吱噭圍倚 

金金看，鼎底 

一條靈魂，燒滾哀聲 

 

阿爸行倚我 

跔落來，講免驚 

已經袂閣咬人 

蛇湯上清，較停仔 

啉一喙就知 

 

毋敢影第二目 

掩牢耳空 

硞硞幌頭 

合牢喙，無應聲 

 

阿祖沉重吐大氣 

蝻蛇是土地公的囝仔 

替咱踮田底巡鳥鼠 

恁遮爾無款無站節 

為著一喙枵饞 

白白收殺伊的性命 

 

枴仔重重㧻向塗跤 

一聲  一聲 

硩碎阿爸的臭煬 

 

面仔青恂恂 

阿爸抱我，趕往田頭 

土地公祠內點香跪拜 

謝罪，討一份寬赦 

祈求這改莫計較 

咒誓絕對無後改 

 

半暝，我 

目睭猶未瞌 

凊汗流袂離 

 

阿爸捾燈火出門 

月光下，影 

拖做一條著驚的蛇 

盤過田岸仔路 

向土地公，幽幽趖去 

 

睏醒 

阿爸坐佇邊仔 

喉滇出聲 

已經共蛇皮埋入 

土地公祠大樹跤 

 

伊講真歹勢  

一時懵懂 

煞予囡仔看著 

遮袂曉想的老爸 

 

彼條蝻蛇 

嘛盤佇伊心頭一世人 

見擺去拜土地公 

總是加拈一支香 

插踮大樹跤 

 

薰煙霧霧 

爍咧，爍咧 

無聲，無影 

上天，入塗 

 

＜輯四‧島嶼有詩＞ 

 

02.＜二十四節氣＞ 

 

01. 立春 

 

花莓仔寒甲咇咇掣 

耳空伸長斟酌聽，啥人 

冰縫內咻喝春天到矣？ 

 

02. 雨水 

 

霜雪溶甲規塗跤 

草枝披著新裁仔青雨幔 

探頭看，毋驚凍寒 

 

03. 驚蟄 

 

爍爁雷公，銀色鋤頭 

掘田，問候覕冬的蟲 

翻塗，臭殕夢無位通藏 

 

04. 春分 

 

日時，一日一日慢慢搝長 

苦楝仔擘開目睭伸輪 

一暝，開一吋春天 

 

05. 清明 

 

霎霎仔雨，沃鮮 

墓龜草，祖先寫寄批信 

青翠，讀予攑香的囝孫聽 

 

06. 穀雨 

 

春天尾幫車的雨，土公仔性 

共稻仔打甲曲痀犁頭 

日頭一出，掠直命運的腰脊骨 

 

07. 立夏 

 

畏寒畏熱玉蘭花 

上佮意這時陣清芳 

日照白蔥蔥，牛奶黃恬靜月光 

08. 小滿 

 

雨霎仔㴙㴙滴未離 

簾簷跤厝鳥仔怨慼，噤喙 

等待，黃酸雨後的開聲 

 

09. 芒種 

 

蟬剺破赤炎日頭封印 

覕佇樹頂吱吼袂煞 

毋甘五月蝶仔討無食 

 

10. 夏至 

 

田嬰拈著囡仔囝輕脆笑聲 

棕蓑遮著序大沉重煩惱 

海角遠方，風颱拄咧結胎 

 

11. 小暑 

 

狗吐舌，覆佇塗跤喘 

鴨仔踮埤岸樹跤閃日頭 

溜藤仔花未到中晝，蔫到無看影 

 

12. 大暑 

 

風著痧，無力行徙 

作穡人規身軀汗，瀉流 

塗底，恬喌喌銲牢影跡 

 

13. 立秋 

 

烈日毋願退，共山頭 

曝甲火燒紅，金針花攬秋風 

攑頭歕，一山金黃鼓吹 

 

14. 處暑 

七月半，菜碗腥臊 

借陣陣香薰，引路離烏暗 

向火光閃爍彼岸，過渡 

 

15. 白露 

 

半暝露水，月娘面前跋桮 

溪蔗尖葉抑是金菊花蕊，攏總聖桮 

賞賜，平重一粒星 

 

16. 秋分 

 

暝日對分，風吹放予懸懸 

拜月娘，洗清氣身軀病痛 

祭土地，報賞一串飽穗的笑 

 

17. 寒露 

 

塗跤水氣暗暝拄著冷空氣 

𢯾做伙，睏佇草葉頂 

黎明，凝做仁仁清冷真珠 

 

18. 霜降 

 

一場秋雨一場寒 

起交懍恂的樹枝搝袂牢 

葉仔飄撇起跤，綴風行 

 

19. 立冬 

 

十全一帖，燖 

一冬業命，趁藥氣 

鑽補，心頭空縫 

 

20. 小雪 

 

無玉葉無金枝，猶原笑微微 

韌命草根，菅芒花毋驚寒 

哈出一場，無雪的白芒 

 

21. 大雪 

 

烏魚有賰，海味曝乾 

金黃鹹香，共年冬 

焦燥一盤，硬骨的芳 

 

22. 冬至 

 

暗暝上長，日時上短 

透早烰一碗圓滿，炊一籠 

紅紅白白膨皮菜包 

 

23. 小寒 

 

囡仔囝共被單攬牢 

透窗佮月娘參詳 

掠鰻仔栽的阿爸，毋通受風寒 

 

24. 大寒 

 

無風嘛寒甲擋袂牢 

鳥仔勼佇岫內無欲振動 

阿祖煞講，燕仔就欲到位矣 

 

＜輯五‧序細＞ 

 

03.＜真煩＞ 

 

你講真煩 

定著欲共理路捋予明白 

慒心一个戀愛談甲厭氣曖昧 

毋甘願彼个人講分手 

親像一切就是天註定 

 

𬦰到山尾溜大聲喝咻 



 

 

10 

干焦山坑嗚嗚應聲 

沿著溪溝若行 

水流潺潺歡喜咧唱歌 

袂當體會你齷齪心情 

 

捾著一葩燈火 

往樹林上深的所在探聽 

烏暗無限萬物無聲 

只有微弱火舌踮燈內咇咇掣 

 

你講真煩 

問天地問東西攏聽無回答 

毋知彼个人情意為何變化 

想欲放棄閣誠毋甘 

情愛迷網，愈縛愈絚 

 

天星自目睭撤離 

鼓仔燈，熄予暗光鳥看 

月娘覕佇雲尪後 

火金蛄收起熠熠光影 

只賰寂寞，無欲睏歇 

踮身軀邊搖搖擺擺 

迷茫眠夢，睏袂清醒 

 

親愛的囝兒 

莫躊躇免驚惶 

坎坎坷坷情字路 

逐个人定著愛行一逝 

你會當跟綴心的安排 

認真走揣答案 

 

有一日 

我越頭看，懊惱 

毋捌對這个世界 

喝出一聲 

真煩 


